
   

 

ČIELGGADEAPMI SÁMELOGAHAGA 
ÁRVVOŠTALLANVULOŠ DOARJAGIS 

16.11.2022 

Suomas logahatskuvlejupmi ruhtaduvvo nu, ahte oppalašstáhtaossodagaid lassin, mat bohtet 
gielddaide, bohtet maiddái meroštallojuvvon euromearri, ovttadathaddi/logahatoahppi. 
Ovttadathattit meroštallojuvvojit jahkásaččat, ovdamearkka dihtii gaskamearalaš logahaga 
ovttadathaddi jagis 2022 lei 7.157,74 €. Ohcejoga ovttadathaddi lea leamašan dábálaččat s. 
10 000 €–13 000 €, nappo Ohcejoga vuođđoovttadathattis lea juo leamašan bajidus. 
Árvvoštallojuvvon stáhtaossodagain dárkkuhuvvo dat, ahte oppalašsupmis geahpeduvvo 
logahatskuvlejumi iežasvástuoassi (s. 100 000 € jahkásaččat), man gielda máksá ieš.  

Stáhtaossodat, mii máksojuvvo logahahkii, ii oidno čuvgehusdoaimma dahje logahaga 
bušeahtas, muhto dat lea baicce mielde buot stáhtaossodagaid mávssiheamis mii gildii 
boahtá. 

Vuođđoruhtadeami lassin Ohcejoga sámelogahat lea sáhttán ohcat Oahpahusráđđehusas 
árvvoštallanvuloš doarjaga logahaga doaimmaide ja manuide. Oahpahusráđđehusa 
neahttasiidduin (https://vos.oph.fi/rap/) leat almmustahttán dieđuid buot doarjagiin maid 
gielddat leat ožžon. Ohcejoga gieldda ruhtadanraporttat gávdnojit dáid siidduin jagiin 2003–
2021 ja ovttadathadderaporttat jagiin 2002–2021. Dáid lassin neahttasiidduin gávdnojit 
oahppimearri- ja goasttádusraporttat.  

Jagis 2022 árvvoštallanvuloš doarjaga ohcanáigi lei 1.9.–21.9. Ovddit jagiid ohcanáiggit leat 
leamašan sullii seamma áigge. Jagi 2022 ohcamušas bivdojuvvo ee. almmuhit erenomáš sivaid 
maid geažil doarjja ohccojuvvo, logahaga oahppiid mearri ja jagis 2022 maiddái máksojuvvon 
mátke- ja idjadanbuhtadusaid, dahje maid bohtet máksit. Dát mátke- ja idjadanbuhtadusat 
laktásit oahppogeatnegasvuođalága nuppástussii, mas vuollel 18-jahkásaš oahppiide 
sihkkarastojuvvo nuvttá nuppi ceahki skuvlejupmi.  

Go doarjjaohcamušas jerret dárkilis dieđuid logahaga doaimma ja plána birra, lea heivvolaš 
ahte ohcamuša dahká oahppolágádusa rektor. Rektor dovdá buot buoremusat iežas 
oahppolágádusa. Ovddit jagiin doarjaga lea geavadis ohcan justa logahaga rektor.  

Jagis 2020, go ohcamušat jahkái 2021 leat leamašan áigeguovdilaččat, lea Ohcejohnjálmmi ja 
sámelogahaga ođđa rektor álggahan 1.7.2020 ja ođđa čuvgehushoavda-rektor 1.9.2020. 
Ohcejohnjálmmi ja sámelogahaga rektor lea leamašan maiddái Ohcejoga gieldda bálvalusas 
seamma virggis jagiid 2018–2019 áigge.  

Jagi 2020 áigge gárvánii Ohcejoga ođđa máŋggadoaimmadállu. Vuođđoskuvlla, logahaga ja 
árrabajásgeassima fárren boares sajiin ođđa doaibmasajiide dahkkojuvvui nu, ahte 

lohkanjahki 2020 álggahuvvui ođđa doaibmasajis. Ođđa sadjái fárren lei stuorra ja 
máŋggadáfot proseassa. Dasa gulle baicce luohkáid siskkáldas ordnenbarggut, maiddái 
máŋggadoaimmadállui stohpogálvvuid háhkan ja olggos fas dárbbašlaš olgogálvvuid háhkan. 
Ođđa máŋggadoaimmadállui fárren dagahii badjelmearálaš barggu sihke árrabajásgeassima, 
vuođđoskuvlla ja logahaga bargiide.  

Ohcejoga virggálaš šleađgapostii (kunnanvirasto@utsjoki.fi) lea boahtán diehtu 25.8.2020 
logahatskuvlejumi ovttadathatti árvvoštallanvuloš bajideami ohcamis. Šleađgapoasta lea 
sáddejuvvon ain dalle virggis leamašan čuvgehushoavda-rektorii, skuvlla kanslistii ja 
Ohcejohnjálmmi ja sámelogahaga rektorii. 25.8.2020 beaiváduvvon šleađgapoasttas 
Ohcejohnjálmmi ja sámelogahaga rektor almmuha virggis leamašan čuvgehushoavda-rektorii, 
ođđa čuvgehushoavda-rektorii, guhte álggaha 1.9.2020, skuvlla kanslistii ja logahaga 
veahkkerektorii ahte doarjjaohcamuš devdojuvvo logahagas.  

Čakčamánus 2020 Ohcejoga sámelogahagas lea leamašan diehtu logahaga árvvoštallanvuloš 
doarjaga ohcama rávvagis ja áigetávvalis. Lea goittotge eahpečielggas, manin doarjja ii 
ohccojuvvon dalle vaikko ášši leamašan dieđus ja dan leat lohpidan ohcat.  

Ohcejoga čuvgehusdoaibma lea álggahan doaimmaid garvindihtii boahttevaš jagiin dákkár dili, 
main diehtu ii jođe bargiid molsašuvvama geažil. Čuvgehusdoaimma vullosaš 
rávesolbmuidskuvllain ja lihkadandoaimmas gávdnojit juo jahkediimmut maidda leat girjen 
dehálaš jahkásaš dáhpáhusaid. Jahkediimmuid boahtit dahkat buot čuvgehusdoaimma 
ovttadagaide ja daidda boahtit merket jeavddalaš doaimmaid.  

Go bargiid molsašuvvan sáhttá dagahit vára ahte buot diehtu ii sirdašuva iige ođđa bargi 
oahpásmuhtto bargui, čuvgehusdoaimmas boahtit ovddidit ođđa bargiid oahpásmuhttima. 
Dálge gávdno oahpásmuhttinmáhppa, muhto dan ođasmahttit ja váldit atnui buot 
čuvgehusdoaimma ovttadagain. 

